
Annotatsiya 

Ushbu maqola qurilish materiallari sanoatida ishlab chiqarish samaradorligini 

oshirish masalalari va istiqbollariga bagʻishlangan. Mazkur tarmoqdagi ishlab 

chiqarish jarayonlari bilan bogʻliq dolzarb muammolar tahlil qilinadi hamda ularni 

samarali hal qilish uchun innovatsion yondashuvlar taklif etiladi. Maʼlumotlar 

muammolarni aniqlash, mumkin boʻlgan yechimlarni koʻrib chiqish va zamonaviy 

qurilish materiallari ishlab chiqaruvchi korxonalarning ishlab chiqarish samaradorligi 

hamda raqobatbardoshligini oshirishga qaratilgan amaliy tavsiyalar ishlab chiqish 

imkonini beradi. 

Kalit soʻzlar: qurilish materiallari, ishlab chiqarish samaradorligi, innovatsion 

yechimlar, raqobatbardoshlik, resurslarni tejash, sifat nazorati, ishlab chiqarish 

jarayoni, texnologik yangilanish, barqaror rivojlanish, iqtisodiy samaradorlik 

Аннотация 

Данная статья посвящена вопросам и перспективам повышения 

производственной эффективности в строительной отрасли. Анализируются 

актуальные проблемы, связанные с производственными процессами в данной 

отрасли, и предлагаются инновационные подходы для их эффективного решения. 

Материал позволяет выявлять проблемы, рассматривать возможные решения и 

разрабатывать практические рекомендации, направленные на повышение 

производственной эффективности и конкурентоспособности предприятий по 

производству современных строительных материалов. 

Ключевые слова: строительные материалы, производственная 

эффективность, инновационные решения, конкурентоспособность, экономия 

ресурсов, контроль качества, производственный процесс, технологические 

обновления, устойчивое развитие, экономическая эффективность 

Abstract 

This article is dedicated to the issues and prospects of improving production 

efficiency in the construction materials industry. It analyzes the current challenges 

associated with production processes in this sector and proposes innovative approaches 

for their effective resolution. The study aims to identify problems, consider possible 

solutions, and develop practical recommendations aimed at enhancing the production 

efficiency and competitiveness of enterprises manufacturing modern construction 

materials. 

Keywords: construction materials, production efficiency, innovative solutions, 

competitiveness, resource saving, quality control, production process, technological 

innovation, sustainable development, economic efficiency 

KIRISH 

Hozirgi kunda qurilish materiallari ishlab chiqarish sanoati koʻplab davlatlar 

iqtisodiyotida muhim oʻrin tutadigan asosiy tarmoqlardan biridir. Oʻzbekiston 

sharoitida ham bu soha mamlakatning barqaror iqtisodiy rivojlanishini taʼminlash, ish 

oʻrinlarini yaratish va milliy sanoat salohiyatini oshirishda muhim rol oʻynamoqda. 

Qurilish materiallari turli inshootlarda — uy-joy qurilishi, sanoat korxonalari, 

infratuzilma loyihalari, yoʻllar, koʻpriklar va boshqa muhim obyektlarda keng 

qoʻllaniladi. 

Soʻnggi yillarda innovatsion iqtisodiyot sharoitida qurilish materiallari ishlab 

chiqaruvchi korxonalar uchun bir qator yangi vazifalar yuzaga kelmoqda. Ularga bino 

va inshootlarning energiya samaradorligini oshirish, ekologik barqarorlikni taʼminlash, 

ijtimoiy va texnik muammolarni bartaraf etish kiradi. Shu bilan birga, mahalliy 

xomashyo asosida sifatli, arzon va yuqori isteʼmol koʻrsatkichlariga ega yangi turdagi 

qurilish materiallarini ishlab chiqarish ham dolzarb masala sifatida qaralmoqda.  

Raqamli texnologiyalarni joriy etish orqali ishlab chiqarish jarayonlarini 

avtomatlashtirish va optimallashtirish imkoniyati ham kengaymoqda. Bu esa 

korxonalarning ishlab chiqarish samaradorligini oshirish, xarajatlarni kamaytirish va 

raqobatbardoshlikni kuchaytirishga xizmat qiladi. Shu bilan birga, tarmoqqa 

zamonaviy texnologiyalarni joriy etishda va ishlab chiqarish quvvatlarini samarali 

boshqarishda ayrim qiyinchiliklar mavjud. 

Boshqa sohalarda boʻlgani kabi, qurilish materiallari sanoatida ham ishlab 

chiqarish samaradorligini oshirishda muayyan cheklovlar uchraydi. Joriy 

texnologiyalar yetarlicha modernizatsiya qilinmagan, ishlab chiqarish quvvatlari 

cheklangan va xarajatlar yuqori boʻlishi mumkin. Ushbu muammolarni hal qilish 

innovatsion yondashuvlarni ishlab chiqish, ishlab chiqarish jarayonlarini 

optimallashtirish va zamonaviy texnologiyalarni moslashtirishni talab qiladi. 

Shuning uchun qurilish materiallari ishlab chiqarish sanoatida samaradorlikni 

oshirish masalasi bugungi kunda nafaqat iqtisodiy, balki ijtimoiy va ekologik 

ahamiyatga ega boʻlgan dolzarb mavzu hisoblanadi. Ishlab chiqarish jarayonini 

takomillashtirish orqali korxonalar nafaqat ishlab chiqarish xarajatlarini kamaytirishi, 

balki mahsulot sifatini yaxshilashi, ichki va tashqi bozorlarda raqobatbardoshligini 

oshirishi mumkin. Shu sababli ushbu masala qurilish materiallari ishlab chiqaruvchi 

korxonalar faoliyatini yanada samarali tashkil etish va barqaror rivojlantirish uchun 

katta ahamiyatga ega. 

ADABIYOTLAR SHARHI 

Qurilish materiallari sanoatida mavjud texnologiyalar samaradorlikni oshirishda 

jiddiy toʻsiqlarga duch kelmoqda. Ushbu muammolarga eskirgan va samaradorligi past 

ishlab chiqarish usullari, resurslardan noaniq yoki notoʻgʻri foydalanish, shuningdek, 

yakuniy mahsulot sifatining pasayishi kiradi. Bundan tashqari, koʻplab texnologiyalar 

ekologik xavfsizlik va ishlab chiqarish xavfsizligi boʻyicha zamonaviy talablarni toʻliq 

qondirmaydi. 

Ishlab chiqarish quvvatlarining cheklanganligi ham qurilish materiallari 

sanoatining samaradorligiga sezilarli taʼsir koʻrsatadi. Yetarli quvvatlar mavjud 

boʻlmaganda yetkazib berish kechikadi, mavjud uskuna va jihozlardan maksimal 

darajada foydalanishga toʻgʻri keladi, bu esa mehnat unumdorligini pasaytiradi va 

ishlab chiqarish hajmini kengaytirish imkoniyatlarini kamaytiradi. Yuqori ishlab 

chiqarish xarajatlari ham samaradorlikni cheklovchi asosiy omillardan biridir. Xom 

ashyo, energiya va mehnat resurslarining yuqori narxi mahsulotlarning yakuniy narxini 

oshirib, bozordagi raqobatbardoshlikka salbiy taʼsir qiladi. 

Shu sababli qurilish materiallari sanoatidagi muammolarni chuqur tahlil qilish va 

ularni bartaraf etishga qaratilgan yechimlarni ishlab chiqish dolzarb ahamiyat kasb 

etadi. Bugungi kunda ushbu sohadagi mavjud muammolar va kamchiliklar yetakchi 

mutaxassislar, olimlar va tadqiqotchilar tomonidan ilmiy jihatdan oʻrganilib, ularni 

bartaraf etish boʻyicha keng koʻlamli tadqiqotlar olib borilmoqda. 

Oʻzbekistonda qurilish materiallari sanoatini rivojlantirish masalalari davlat 

darajasida ham eʼtiborga olingan. Xususan, Oʻzbekiston Respublikasi Prezidenti 

tomonidan qabul qilingan bir qator farmon va qarorlar sohada ijobiy oʻzgarishlarga 

olib kelmoqda. Jumladan, 2023-yil 11-sentabrda qabul qilingan PF-158-sonli 

“Oʻzbekiston - 2030 strategiyasi” farmonida sanoatning “drayver” tarmoqlarini 

rivojlantirish, hududlarning sanoat salohiyatini toʻliq ishga solish, qurilish materiallari 

ishlab chiqarish hajmini ikki barobar oshirish va yangi energiya tejovchi materiallar 

ishlab chiqarishni kengaytirish masalalari alohida taʼkidlangan [1]. 

Shuningdek, Prezidentning PF-60-sonli “Yangi Oʻzbekistonning taraqqiyot 

strategiyasi toʻgʻrisida” farmoni (2022-2026-yillar) qurilish materiallari ishlab 

chiqarish hajmini ikki barobar oshirish boʻyicha chora-tadbirlarni belgilaydi [2]. 2019-

yil 23-maydagi PF-4335-sonli farmon esa sanoatni jadal rivojlantirish, diversifikatsiya 

qilish va mahalliy xom ashyo resurslarini qayta ishlashga investitsiyalarni jalb qilish 

kabi ustuvor yoʻnalishlarni belgilaydi [3]. Shu bilan birga, 2022-yil 21-fevraldagi PQ-

139-sonli qaror uy-joy qurilishi va qurilish materiallari sanoatini qoʻllab-quvvatlash 

boʻyicha qoʻshimcha chora-tadbirlarni belgilaydi [4]. 

Qurilish materiallari sanoatidagi samaradorlikni oshirish masalasi boʻyicha 

nafaqat davlat tomonidan, balki ilmiy jamoatchilik tomonidan ham keng koʻlamli 

tadqiqotlar olib borilmoqda. Ushbu sohada oʻz hissasini qoʻshgan rus olimlaridan A.A. 

Ugryumov, A.B. Voronin, A.A. Voronin, J.I.S. Markova, J.I.B. Ivanenko, V.P. 

Tretyaka, V.V. Matitsyna, J.I.N. Asaullarni, shuningdek, mahalliy olimlardan Sh.N. 

Zaynutdinov [5], M.K. Ziyaev [6], R.I. Nurimbetov [7], I.X. Davletov [8], A.D. 

Metyakubov [9] kabi mutaxassislarni misol keltirish mumkin. Ularning aksariyat ilmiy 

ishlari qurilish materiallari sanoatidagi muammolarni aniqlash va samaradorlikni 

oshirishga qaratilgan. 

METODOLOGIYA 

Maqolada qurilish materiallari sanoatida ishlab chiqarish samaradorligini oshirish 

boʻyicha amalga oshirilgan islohotlar tahlil qilingan. Tadqiqot jarayonida quyidagi 

metodlardan keng foydalanilgan: iqtisodiy va statistik maʼlumotlarni oʻrganish va 

taqqoslash, qiyosiy tahlil, mantiqiy fikrlash, maʼlumotlarni guruhlash, shuningdek, 

analiz va sintez usullari. Ushbu metodlar qurilish materiallari sanoatidagi 

samaradorlikni oshirish chora-tadbirlari samaradorligini baholash va ularning iqtisodiy 

jihatdan taʼsirini aniqlash imkonini beradi. 

TAHLIL VA NATIJALAR 

Oʻzbekistonda qurilish hajmi ancha ortib, xususan turar joy binolari, ijtimoiy 

obyektlar sanoat va transport infratuzilmasi keng koʻlamda bunyod qilinmoqda. Bu esa 

aholi turmush darajasini oshirish va iqtisodiyotni barqarorlashtirishda muhim omil 

hisoblanadi. Masalan, 2010-2024-yillarda mamlakatda yirik uy-joy majmualari, yangi 

tumanlar qurilishi tarmoqlarining kengayishi kuzatilmoqda.  

1-jadval. 

Respublikada 2010-2024-yillarda amalga oshirilgan qurilish ishlari hajmi1 
Hududlar 2010-y 2015-y 2020-y 2021-y 2022-y 2023-y 2024-y 

Oʻzbekiston R. 8245,8 25423,1 88130,3 107493 130791 202819 263679 

Qoraqalpogʻiston  

R. 
237,1 1219,3 3992,5 4480,6 5272,4 7457,8 8667,6 

Andijon viloyati 345,3 1341,9 4673 5657,8 6864,1 10070,8 12936,2 

Buxoro viloyati 580 2061,7 5659,8 7401,1 8448,7 13400,4 16863,8 

Jizzax viloyati 211,5 759,2 2715 3085,4 3446,4 5543,6 6532,4 

Qashqadaryo 

viloyati 
699,2 2067,5 4832,6 6336,6 7793,8 12971,7 15614,8 

Navoiy viloyati 418,9 1019,2 3944,7 5155,5 5855 9675,4 14343,1 

Namangan 

viloyati 
347,9 1010,4 4678,2 5556,7 6653,2 10819,1 13385,2 

Samarqand 

viloyati 
519,7 2010,6 5755,3 7385,7 8895,4 12226,9 15563,8 

Surxondaryo 

viloyati 
335,9 1351,3 4774,7 5868,4 6521,9 10880,8 13175,5 

Sirdaryo viloyati 134,9 478,9 2407,6 2708,8 3260,1 4705,6 4874,2 

Toshkent viloyati 509,9 1562 7102,6 9401,2 12237,4 20169,9 29331,4 

Fargʻona viloyati 489,2 1649 5473,9 6993,7 8646 14014,5 16130,3 

Xorazm viloyati 282,7 1174,7 2856,8 4228,5 4878,4 8652,6 11503,8 

Toshkent shahri 1228,4 4113 19215,4 26535,4 32946,3 49850,3 70589,2 

 

2010-2024-yillar davomida Oʻzbekiston Respublikasida qurilish ishlari hajmi 

barqaror va jadal oʻsish tendensiyasiga ega boʻldi. Agar 2010-yilda qurilish ishlari 

hajmi 8245,8 mlrd soʻmni tashkil etgan boʻlsa, 2024 yilga kelib bu koʻrsatkich 263679 

mlrd soʻmga yetdi, yaʼni 31,9 baravarga oshdi. Eng katta oʻsish 2020-yildan keyingi 

davrda, yaʼni pandemiyadan soʻnggi tiklanish bosqichida kuzatildi. 2020-yildagi 

88130,3 mlrd soʻmlik koʻrsatkich 2024-yilga kelib uch baravardan koʻproqqa oshgan. 

Hududlar kesimida eng yuqori hajm Toshkent shahriga toʻgʻri keladi: 2010-yildagi 

1228,4 mlrd soʻmlik qurilish ishlari 2024-yilda 70589,2 mlrd soʻmga yetib, bu 

koʻrsatkich boʻyicha respublika miqyosida yetakchi boʻldi. Toshkent viloyati, Andijon, 

Fargʻona, Samarqand, Buxoro viloyatlari ham yuqori oʻsish surʼatlarini namoyon etdi. 

 
1 Muallif ishlanmasi 

Masalan, Andijon viloyatida 2010-yildagi 345,3 mlrd soʻmlik qurilish ishlari hajmi 

2024-yilda 12936,2 mlrd soʻmni tashkil etib, qariyb 37 baravarga oshdi. 

1-rasm. Oʻzbekiston Respublikasi boʻyicha qurilish ishlari hajmi1 

 

Oʻzbekiston Respublikasi boʻyicha qurilish ishlari hajmi 2015-yildan 2024-

yilgacha sezilarli darajada oshgan. 2015-yilda 25,423.1 birlikdan 2024-yilda 259,654.3 

birlikka yaqinlashgan, yaʼni deyarli 10 barobar koʻpaygan. Toshkent shahri va 

Toshkent viloyati qurilish ishlari hajmida yetakchi boʻlib, 2024 yilda mos ravishda 

69,012.3 va 28,990.3 birlikni tashkil qiladi. Namangan viloyati va Qoraqalpogʻiston 

Respublikasi ham yuqori oʻsish koʻrsatkichlariga ega boʻlib, mos ravishda 54,310.9 va 

222,935.8 birlikka yetgan. Boshqa viloyatlar esa nisbatan kichikroq hajmlarda 

qolmoqda. 2015-2019-yillarda qurilish ishlari hajmi asta-sekin oʻsgan boʻlsa, 2020-

yildan boshlab oʻsish surʼati sezilarli tezlashgan. Toshkent shahri va unga yaqin 

viloyatlar iqtisodiy faolligi va aholi zichligi sababli qurilish sohasida markaziy oʻrin 

tutmoqda. 2020-yildan keyingi oʻsish surʼatining tezlashishi davlat dasturlari va 

investitsiyalarning kuchayishi bilan bogʻliq boʻlishi mumkin. Qurilish sanoatini 

rivojlantirish uchun viloyatlar oʻrtasidagi tafovutlarni kamaytirish va hududlarda 

loyihalarni koʻpaytirish zarur. 

Oʻzbekiston iqtisodiyotining asosiy tarmoqlaridan biri boʻlgan qurilish 

materiallari sanoati an’anaviy rivojlanishdan innovatsion rivojlanishga oʻtib 

bormoqda. Mamlakatda infratuzilmaviy loyihalarning kengayishi, qurilish sohasidagi 

 
1 Muallif ishlanmasi 



№ 11-SON NOYABR, 2025-YIL  

  

WWW.MARKETINGJOURNAL.UZ  681 

 

   ILMIY, AMALIY VA OMMABOP JURNAL 

 

islohotlar va ichki hamda tashqi bozorlardagi talabning oshishi mazkur tarmoqning 

strategik ahamiyatini yanada oshirib bormoqda.  

Oʻzbekistonda qurilish sohasida amalga oshirilayotgan davlat dasturlari va 

xususiy sektorning sa’y-harakatlari qurilish materiallari ishlab chiqarishni zamonaviy 

standartlarga muvofiq rivojlantirishga yoʻnaltirilgan. Shu sababli qurilish materiallari 

sanoati nafaqat ichki talabni qondirish, balki eksportni rivojlantirish orqali 

mamlakatning tashqi iqtisodiy faoliyatida ham muhim oʻrin tutmoqda. 

Oʻzbekiston qurilish materiallari eksport xajmi va geografiyasi 2-jadvalda 

keltirilgan. 

2-jadval. 

Oʻzbekistonning qurilish materiallari eksport xajmi va geografiyasi1 

Davlatlar 
2023-yilda (mln. AQSh 

dollari) 

2024-yilda (mln. AQSh 

dollari) 

2024-yil 2023-yilga 

nisbati foizda 

Qozogʻiston 177 196,2 10,9 

Qirgʻiziston 89 106,8 20,0 

Tojikiston 65 119,0 83,1 

Turkmaniston 21 21,2 0,95 

 

2-jadvaldan koʻrish mumkinki, 2023-2024-yillarda Oʻzbekiston qurilish 

materiallari eksporti geografiyasi boʻyicha sezilarli oʻzgarishlar kuzatildi. Qozogʻiston 

eksportning eng yirik bozori hisoblanib, 2023-yildagi 177 mln. dollardan 2024-yilda 

196,2 mln. dollarga yetgan, 10,9 % ga oʻsgan.  

Qirgʻizistonga eksport hajmi 89 mln. AQSh dollardan 106,8 mln. AQSh dollarga 

oshgan va yillik oʻsish 20 %ni tashkil etgan. Tojikistonga eksport hajmi 65 mln. AQSh 

dollardan 119 mln. AQSh dollarga koʻtarilib, yillik oʻsish 83,1 % ga teng boʻlgan.  

Bundan koʻrinib turibdiki, bularning barchasi qurilish materiallari sanoatida ishlab 

chiqarish samaradorligini oshirish, zamonaviy raqobatbardosh qurilish materiallarini 

ishlab chiqarish alohida eʼtibor berilmoqda. 

Qurilish materiallari sanoatida mavjud texnologiyalar bir qator kamchiliklarga 

ega boʻlib, ular ishlab chiqarish samaradorligini pasaytiradi. Eng katta muammolardan 

biri ishlab chiqarish jarayonlarining past unumdorligi boʻlib, bu mahsulot hajmi 

kamayishi va ishlab chiqarish xarajatlarining oshishiga olib keladi. Shuningdek, xom 

ashyo va energiya resurslaridan samarasiz foydalanish ham sezilarli muammo 

hisoblanadi. Baʼzi hollarda esa avtomatlashtirish darajasi pastligi sababli mahsulot 

sifati va ishlab chiqarish tezligi zarar koʻradi. Qurilish materiallarining oʻzida ham 

kamchiliklar boʻlishi mumkin, masalan, past mustahkamlik yoki maʼlum ish 

sharoitlariga mos kelmaslik. Shuning uchun samaradorlikni oshirish uchun yangi, 

sifatli va tejamkor texnologiyalarni joriy etish zarur. Ushbu jarayonda bir qancha 

toʻsiqlar ham mavjud. Eskirgan uskuna past mahsuldorlikka ega yoki zamonaviy 

talablarni qondirmasligi mumkin. Bundan tashqari, malakali ishchi kuchining 

yetishmasligi yoki ish oʻrinlarining cheklanganligi ham muammo tugʻdiradi. Bu 

masalalarni hal qilish uchun ishlab chiqarish quvvatlarini chuqur tahlil qilish, zaruriy 

 
1 Manba: “Oʻzsanoatqurilishmateriallari” uyushmasi maʼlumotlari asosida tuzildi. 

modernizatsiya va investitsiyalarni aniqlash lozim. Shuningdek, kadrlar tayyorlash 

uchun oʻquv dasturlarini ishlab chiqish va yangi mutaxassislarni jalb etish muhim 

ahamiyatga ega. 

Samaradorlikni oshirishda innovatsion yondashuvlarni qoʻllash sohaning 

rivojlanishiga katta turtki beradi. Qurilish materiallari sanoatida avtomatlashtirilgan 

tizimlarni joriy etish asosiy yoʻnalishlardan biri hisoblanadi. Bu ishlab chiqarish 

tezligini oshirish, mehnat xarajatlarini kamaytirish va mahsulot sifatini yaxshilash 

imkonini yaratadi. Bundan tashqari, ekologik toza va energiya tejovchi materiallardan 

foydalanish ishlab chiqarishning energiya samaradorligini oshiradi va atrof-muhitga 

taʼsirni kamaytiradi. Ishlab chiqarish jarayonlarini optimallashtirish ham 

samaradorlikni oshirishda muhim ahamiyatga ega. Zamonaviy texnologiyalar va 

metodlarni qoʻllash ishlab chiqarish vaqtini qisqartirish, yoʻqotishlarni kamaytirish va 

nuqsonlarni oldini olish imkonini beradi. Innovatsion yondashuvlar natijasida qurilish 

materiallari sanoati korxonalarining samaradorligi sezilarli darajada oshadi. 

Avtomatlashtirish ishlab chiqarish jarayonlarida qoʻl mehnatini kamaytiradi, 

jarayonlarni tezlashtiradi va optimallashtiradi, mahsulot sifati va aniqligini oshiradi. 

Bunday tizimlarga ishlab chiqarishni boshqarish dasturlari, robotlashtirilgan liniyalar 

va boshqa texnik yechimlar kiradi. Ularni joriy etish ishlab chiqarish jarayonlarini 

moslashtirish va xodimlarni tayyorlashni talab qilsa-da, natijada korxona samaradorligi 

va raqobatbardoshligi sezilarli darajada oshadi. 

Hozirgi kunda qurilish materiallari sanoatida samaradorlik va mahsulot sifatini 

yaxshilashga qaratilgan yangi materiallar va texnologiyalar muntazam joriy 

qilinmoqda. Masalan, murakkab shakllarda va buyurtma asosida mahsulot yaratishga 

imkon beruvchi 3D bosib chiqarish texnologiyalari sohaga yangi istiqbollar ochmoqda. 

Qurilish materiallari ishlab chiqarishning ekologik jihatlari ham katta ahamiyatga 

ega. Atrof-muhitga zararli taʼsirlarni kamaytirish uchun samarali filtrlar va tozalash 

tizimlari, energiya samaradorligini oshiruvchi zamonaviy texnologiyalar joriy etilishi 

muhim. Bu yoʻnalish sohaning rivojlanishida ustuvor vazifa sifatida qaraladi. 

Chiqindilarni qayta ishlash esa qurilish sanoatining atrof-muhitga taʼsirini 

kamaytirishda muhim oʻrin tutadi. Yangi texnologiyalar chiqindilarni samarali qayta 

ishlash, ularning miqdorini kamaytirish va tabiiy resurslarning ifloslanishini oldini 

olish imkonini beradi. Chiqindilarni ishlab chiqarish jarayonida qayta ishlash yangi 

xom ashyo talabini kamaytiradi, xarajatlarni pasaytiradi va issiqxona gazlari 

chiqindilarini kamaytirishning samarali usuli hisoblanadi. Shu bois chiqindilarni qayta 

ishlash qurilish materiallari sanoatining samaradorligini oshirish va atrof-muhitni 

muhofaza qilishda muhim ahamiyat kasb etadi. 

XULOSA VA TAKLIFLAR 

Oʻrganishlar natijasida qurilish materiallari sanoatining samaradorligini 

pasaytiruvchi asosiy muammo va toʻsiqlar aniqlandi. Ulardan eng muhimi – 

innovatsiyalar yetishmasligi va ishlab chiqarish texnologiyalarining eskirganligi 

hisoblanadi. Bundan tashqari, zamonaviy boshqaruv tizimlarining yoʻqligi hamda 

avtomatlashtirishdan yetarlicha foydalanilmasligi sohaning samaradorligiga salbiy 

taʼsir koʻrsatmoqda. Tadqiqot asosiy natijalariga koʻra, ushbu muammolarni aniqlash 

va ularni hal qilish qurilish materiallari sanoatining samaradorligini oshirish uchun 

zarurdir. 

Shu bois, qurilish materiallari sanoatida samaradorlikni oshirish boʻyicha 

quyidagi tavsiyalarni berish mumkin: 

- muammolarni aniqlash va ular boʻyicha samaradorlikni oshirishga qaratilgan 

chora-tadbirlarni ishlab chiqish; 

- soha ichida innovatsion jarayonlarni faollashtirish hamda zamonaviy ishlab 

chiqarish texnologiyalarini joriy etish; 

- yangi boshqaruv tizimlarini yaratish va ishlab chiqarish jarayonlarini 

optimallashtirishda avtomatlashtirish imkoniyatlaridan keng foydalanish; 

- samarali va raqobatbardosh qurilish materiallarini ishlab chiqish uchun ilmiy-

tadqiqot hamda tajriba-konstruktorlik ishlariga investitsiyalarni oshirish. 

Xulosa qilib aytganda, sanoat korxonalari va ilmiy muassasalar oʻrtasidagi 

hamkorlik qurilish materiallari sanoatining samaradorligini oshirishga muhim hissa 

qoʻshadi. 

